
1. Ընթացիկ իրավիճակը և իրավական ակտի ընդունման անհրաժեշտությունը

[bookmark: _GoBack]2019թ. դեկտեմբերին Արժույթի միջազգային հիմնադրամի (այսուհետ` Հիմնադրամ) գործադիր խորհուրդը ծանր պարտքի բեռ ունեցող աղքատ երկրների (HIPC) նախաձեռնության շրջանակում հաստատեց Սոմալիի վարկերի ներումը: Հիմնադրամն անդամ պետություններին առաջարկել է իրականացնել հատկացումներ Սոմալիի վարկերի ներմանը` Հիմնադրամում ըստ երկրների ստեղծված հատուկ ներքին պահուստների բաշխման հաշվին: Այդ պահուստները Հիմնադրամը ձևավորել է տարիների ընթացքում վարկերի գծով իրականացված վճարների հաշվեգրումներից և այլ հատկացումներից: Հիմնադրամի անդամ ավելի քան 100 պետություն պատրաստակամություն է հայտնել` ուղղելու 242 մլն Հատուկ փոխառելիության իրավունք Սոմալիի վարկերի ներմանը:
Սոմալիի պարտքի ներման գործընթացի շրջանակներում Հիմնադրամը հաշվարկել և գնահատել է վերոնշյալ հատուկ ներքին պահուստներից Հայաստանի Հանրապետությանը բաշխման ենթակա մասնաբաժինը` 70,878 (յոթանասուն հազար ութ հարյուր յոթանասունութ) Հատուկ փոխառելիության իրավունք, որն առաջարկում է ուղղել Սոմալիի վարկերի ներմանը:
Անհրաժեշտ է հաշվի առնել, որ «Հայաստանի Հանրապետության բյուջետային համակարգի մասին» ՀՀ օրենքի իմաստով անդամ երկրների ռեսուրսներից ձևավորված Հիմնադրամի ներքին պահուստները չեն համարվում ՀՀ պետական բյուջեի եկամուտ, քանի որ այդ միջոցների ձևավորման և բաշխման իրավունքը պատկանում է Հիմնադրամին՝ ըստ վերջինիս կողմից հաստատված ֆինանսական գործառնությունների վերաբերյալ փաստաթղթի։ Հետևաբար, նույնիսկ այդ միջոցները երկրին Հիմնադրամի կողմից տեղաբաշխելու դեպքում դրանք չեն հաշվառվի որպես պետական բյուջեի միջոց։  
Հիմք ընդունելով Հայաստանի Հանրապետության և Հիմնադրամի գործընկերային հարաբերությունները, ինչպես նաև այն փաստը, որ Հայաստանի Հանրապետության բաշխման ենթակա մասնաբաժնի հաշվին Սոմալիի վարկերի ներման հատկացումը չի ենթադրում կատարվելիք որևէ ծախս կամ չստացված եկամուտ Հայաստանի Հանրապետության պետական բյուջեի համար, ինչպես նաև չի ունենալու ազդեցություն Հայաստանի Հանրապետության արտաքին պահուստների վրա, առաջարկվում է Հայաստանի Հանրապետությանը բաժին ընկնող մասնաբաժինը 100 տոկոսով ուղղել Սոմալիի վարկերի ներմանը:

2. Առաջարկվող կարգավորման բնույթը

Սույն որոշման նպատակն է Հիմնադրամում առկա ներքին հատուկ պահուստներից Հայաստանի Հանրապետությանը բաշխման ենթակա մասնաբաժինը հատկացնել Սոմալիի վարկերի ներմանը:

3. Ակնկալվող արդյունքը

Սույն նախագծի ընդունմամբ Հայաստանի Հանրապետությունը մասնակցություն կունենա Սոմալիի վարկերի ներման գործընթացին:

4. Նախագծի մշակման գործընթացում ներգրավված ինստիտուտները և անձինք:

Նախագիծը մշակվել է Հայաստանի Հանրապետության ֆինանսների նախարարության և Հայաստանի Հանրապետության կենտրոնական բանկի կողմից:


Տ Ե Ղ Ե Կ Ա Ն Ք

«ՍՈՄԱԼԻԻ ՊԱՐՏՔԻ ՆԵՐՄԱՆ ԳՈՐԾԸՆԹԱՑԻՆ ՄԱՍՆԱԿՑՈՒԹՅԱՆ ՄԱՍԻՆ» ՀԱՅԱՍՏԱՆԻ ՀԱՆԱՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ  ԸՆԴՈՒՆՄԱՆ ԿԱՊԱԿՑՈՒԹՅԱՄԲ ՊԵՏԱԿԱՆ ԲՅՈՒՋԵՈՒՄ  ԵԿԱՄՈՒՏՆԵՐԻ ՈՒ  ԾԱԽՍԵՐԻ ԱՎԵԼԱՑՄԱՆ ԿԱՄ ՆՎԱԶԵՑՄԱՆ ԲԱՑԱԿԱՅՈՒԹՅԱՆ ՎԵՐԱԲԵՐՅԱԼ


Նախագծի ընդունման կապակցությամբ պետական կամ տեղական ինքնակառավար-ման մարմնի բյուջեում  ծախսերի և եկամուտների  ավելացում կամ նվազեցում  չի նախատեսվում:



Տ Ե Ղ Ե Կ Ա Ն Ք
«ՍՈՄԱԼԻԻ ՊԱՐՏՔԻ ՆԵՐՄԱՆ ԳՈՐԾԸՆԹԱՑԻՆ ՄԱՍՆԱԿՑՈՒԹՅԱՆ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ  ԸՆԴՈՒՆՄԱՆ ԿԱՊԱԿՑՈՒԹՅԱՄԲ ԱՅԼ ԻՐԱՎԱԿԱՆ ԱԿՏԵՐԻ ԸՆԴՈՒՆՄԱՆ ԱՆՀՐԱԺԵՇՏՈՒԹՅԱՆ ԲԱՑԱԿԱՅՈՒԹՅԱՆ ՄԱՍԻՆ
 


Նախագծի ընդունման կապակցությամբ այլ իրավական ակտերում փոփոխություններ և լրացումներ կատարելու անհրաժեշտություն չկա:


